
Di hand over mi hand 
mi hand over mor si hand 

mor si hand over mormor si hand 
mormor si hand over oldemor si hand 

og det er hand på hand 
tak på tak 
liv på liv 

mor på mor 
livmødrer som grør saman 
og føder deg inn i ei verd 

av lyftande hender 
Frå samlinga Kvar ein fugl, Det norske Samlaget 2018. 

 
--- 

Song 
 

Natta blæs blomar på vindauget 
Om dagen kviskrar sola dei bort 

 
Frosten ber ein kraftlaus tone 

eg må synge for å høyre 
 

Eg pustar 
Eg syng 

hòl på ei frosen rute 
Frå samlinga Søkk, Det norske Samlaget 2008. 

 
--- 

All nedbør 
vil falle som snø 

snøen falle som hud 
over breen 

og alt skal vekse 
slik de vaks i meg 

i takt med isbreen vekse 
i snørike dagar vekse 

falle og forme 
englar fuglar 

snøflaka smelte 
og elvane renne 

som nye årar 
gjennom dalen 

Frå samlinga Kvar ein fugl, Det norske Samlaget 2018. 
 

--- 
Eg ber deg 

Du flyt 
vektlaus i vatnet mitt 

 
Eg skal halde deg 

under hovudet 



under ryggen og vade ut 
lære deg dine fyrste tak 

i osen der elvevatnet stilnar 
mot djupet i sommarkveldane 
når blomane samlar angen sin 

saman og lukkar seg 
Frå samlinga Kvar ein fugl, Det norske Samlaget 2018. 

 
--- 

Kvar gong eg berre står 
og ser vatn fare forbi 

er eg barnet som ventar på mor si 
er eg mora som ventar på barnet sitt 

 
Dråpane finn elvane sine 

Elvane finn vatna sine 
Vatna finn havet 

Og i ein vasslipt fin partikkel 
flyt ei historie om oss 

Frå samlinga Berre dagar seinare, Det norske Samlaget 2003 

Di hand over mi hand
Bjørn Sverre Kristensen

© Bjørn Sverre Kristensen  /  Hilde Myklebust

Dikt av Hilde Myklebust(Durata: 3' 43")

